
Innføring av nytt forskingsdokumentasjonssystem – Frida

Frida (Forskningsresultater, informasjon og dokumentasjon av vitenskapelige aktiviteter) er ein ny nasjonal database som skal takast i bruk ved UiB i 2004 for registrering av vitskaplege resultat. I løpet av sommaren vil det bli opna ein testversjon, der alle UiB-brukarar og gamle data blir lagde inn. Produksjonsversjonen av databasen tar vi sikte på å opne 1. september 2004. Den tidligare databasen, Fdok, blir tatt ut av bruk og stengd for registrering av publikasjonar frå same dato. 
Samarbeid om betre forskingsinformasjon

Frida er utvikla i samarbeid mellom dei fire universiteta. Systemet skal i hovudsak levere kvalitetssikra forskingsdata til Utdannings- og forskingsdepartementet. Det skal også dekke dokumentasjonsbehova ved universiteta, slik at ein generere ulike rapportar frå denne data​basen, alt frå samla årsrapportar til den enkelte forskars publikasjonsliste. 
I tillegg skal Frida utviklast til å bli ein portal for allmennretta informasjon om forskings​aktivitetar. Det blir utvikla søkbare kompetansekatalogar, og det er planlagt ein prosjektmodul for å vise aktivitetar som er i gang. I eit lengre tidsperspektiv vil systemet også kunne tillate registrering av elektroniske publikasjonar, og også video- og audioopptak. Dette føreset at spørsmål om rettar og ev. kompensasjon er avklara.
Nye reglar for rapportering

Det er blant anna den nye resultatbaserte finansieringsmodellen for høgre utdanning som har ført til at dei fire universiteta har gått saman om å utvikle det nye systemet. I denne modellen vil ein del av dei statlege løyvingane bli knytte til den vitskapelege produksjonen ved kvart enkelt universitet. Dei nye reglene for rapportering til Utdannings- og forskingsdepartementet krev at data skal kunne samanliknast nasjonalt, og at dei skal vere kongruente. Rapporteringa frå Frida møter dei krava som departementet set.
Kvalitetssikring

UiO og UiTø har alt tatt i bruk Frida, medan UiB og NTNU skal ta det i bruk i løpet av året. Omlegginga til det nye systemet krev mykje forarbeid, bl.a. fordi Frida skal vere eit kvalitets​sikra system som skal støttast av både lokale og eksterne autoritetsregister. Dette gjeld til dømes tidsskrifter, der det blir utarbeidd nasjonale lister som er felles for alle universiteta. I desse listene er tidsskrifta klassifiserte med bestemte eigenskapar, noko som bidrar til kongruente og kvalitetssikra innføringar på nasjonal basis.
Våre person- og staddata må gjennomgåast, og all denne informasjonen må kontrollerast og validerast før den blir eksportert til Frida. 
Dessutan må alle våre brukarar autentiserast. Til det blir det utvikla eit eige system ved IT-avdelinga, som gjer at ein kan å få tilgang til Frida gjennom å logge seg på som brukar ved UiB. Dette systemet, Sebra, må vere på plass før Frida kan takast i bruk. 
Historiske data frå Fdok er i ferd med å bli overførde, og dei blir lagra i eigne tabellar for gjennom​gang og retting. Etter nødvendig kvalitetskontroll vil dei bli lagde inn i Frida, slik at den enkelte forskar skal kunne finne igjen sine data frå tidlegare år. 
Data frå BIBSYS/Forskdok vil bli lagde inn noko seinare og merkte spesielt. 
Enkelt for forskaren

Eitt av dei viktige måla med å utvikle Frida har vore å få til ein brukarvennleg database. Frida skal gjere det lett for den enkelte forskar å registrere informasjon om eigen aktivitet, og å ta ut informasjon og rapportar om eigen og andre si forsking. For å oppnå dette vil relevante delar av informasjonen bli henta frå eksisterande informasjonskjelder, som ISI (Institute for Scien​tific Information) og NORART. Eit overordna prinsipp her er at forskingsaktivitetar og resultat skal meldast inn berre éin gang.
Frida inneheld også ein årsmeldingsmodul for rapportering av forskingsaktivitet. Det blir også rimeleg lett å lage statistikk og å analysere data frå Frida, t.d. i Excel, anten i årsmeldings​saman​heng eller til annan bruk. 
Dessutan vil Frida innehalde ein kompetansekatalog, og gje muligheit for forskarar til å legge inn fagprofil (CV). Det er opp til det enkelte fakultet og institutt å byggje ut ein dekkande kompetansekatalog for sine einingar. 
Dei fleste av UiBs tilsette vil neppe ha behov for kurs for å kunne bruke systemet – det er nokså likt dagens Fdok. Det er i tillegg lagt stor vekt på logisk struktur og utforming av hjelpetekster. Ved kvart fakultet vil sentrale personar likevel få opplæring og kunne fungere som kontaktpersonar i tilfelle det oppstår problem. Alle fakulteta blir dessutan tilrådd å oppnemne administrativ brukarstøtte på instituttnivå. 
Organisering ved UiB
Frida vil bli bygd ut gradvis, og forbetringar vil skje undervegs. Ved UiB er det Forskings​direktøren som er systemeigar, og forslag til forbetringar eller endringar må takast opp gjennom forskingsdokumentasjonsgruppa ved denne avdelinga (epost: fou@uib.no)  Ei testgruppe med representantar frå brukarane ved UiB er etablert for å sikre at det blir tatt omsyn til dei behov dei ulike fag og fakultet har.

Nærare opplysningar frå:

Jarle Rønhovd, jarle.ronhovd@udir.uib.no , tlf. 82025 eller

Anne Asserson, anne.asserson@fa.uib.no , tlf 84580 eller
Tor Øyvind Fosse tor.fosse@fa.uib.no , tlf 84599 eller

direkte til Forskingsavdelinga, tlf. 84980
Meir informasjon om Frida vil bli lagd ut på UiBs heimesider. 
Vennleg helsing
Kåre Rommetveit

Jarle Rønhovd

Seniorrådgjevar

Kopi: Forskingsavdelinga

